
Shanhpyi Laika.        

           Hkringwa 
 Chyup Chya Nga.


Shara 
 Njang Dung. (recording)


Buga 
 Mali Nmai.


Dumsa 
 Hkan Naw.


Nhtoi 
 14.4.1992.


Nnga e .. hkawp e ya, hkringwa ga bai jasat yu gaw, dumsa mahku bai shaprat yu gawq, hkawp hpan wa Ningsang e Karai wa e ya e, laijum ga bai jasat nna me, ka-ang matut bai yawn na rai sai, hkringwa ga bai shaprat nna, shing-ra madat bai gawn na, ya ningdung wap na nang ginnip, ninghpang dap na nang ginchyip, nang hpan Ningsang wa, ya hkringwa e yawn ai marawng mung e nang kawn yan, dumsa chyai ai mara mung nang ningtsa Karai hpan Ningsang kawn ginchyip nna hpyan ya bara, mara mung rawq marawng mung hkrawq ya bara, n nga n mai rai nna nga, n dumsa n mai rai nna dumsa, gumrawng gumtsa nga ai ginshi rai nna yawn, gumlau paw ai ninghpang gawn na rai sai nga ma ai.


 Ya gumrawng gumtsa nga ai matut gaw, ningdung lep ma hkringwa yu gaw, e gumlau nga ai ninghpang nchyan hprep dumsa yu gawq, gumchying gumsa rau gumrawng gumtsa garan ai gumlau munghkawng mung kachyan ai, chyup chyaw chyup chya ngu ai lu ai e ningsang bu ri manawt, shat nga rung bu ri gumjawt ai, e gumrawng gumtsa dahkawng manawt ai, ginshi gawn yu gawq, nnga e … moi htaw ka-ang shing-ra ring yang, hpung Ing hku shadung ngu ai lat sai da, hpung Ing hku shadung kaw gaw, panung lungdawn ngu ai ma nga sai da, paman lungdawn ngu ai ma pra ai da, dai kaw gaw, tingngai ma San Rawng hpe la ai, ningka baren e sha yang, tingngai jan mahkawn e gaw, ningshe du hpe ginla nu ai da, matsaw shara shaga nu ai da, anum maroi rawq ya myi law.


 Pamung lungdawn dawq ya myi law, nye tingngai ma San Raw lat ai law, nye n wai hkawn Tsin hkrat ai law, ngu nna nye tingngai ma San Raw hpe shaw nna, pamung lungdawn dawq ya myi, nga masai da law, dai yang gaw singwawm mu la mung ningshe ala mung, e .. wu hpraw nga ya na ngu ai hpe ra, hkindawng di nga shanu na ngu ai hta, hkindawng di nga ya na, wuhpraw nga shagu sa na ngu ai hpe kam nna, share shagan nna gaw, pamung lungdawn dawq nu ai da, ningka baren hpe mung shaw, tingngai ma San Raw hpe mung shaw nu ai da, dai yang gaw myi na shaga ai ga shateng ga, tsun ai ga shagreng saga ai, ga mung shatup, tsun ai ga jahkrup nna she, mahtau re gau jaw, hkintawng di nga wuhpraw mung sa na rai da, wuhpraw nga wurun mung ya na rai, wu-pyawn nna sa.


 Wurun nna ya, wu-pyawn nna shalun, wurun nna matsun na rai yang gaw, e hkringwa gaw kadai ma hproi, dumsa gaw kadai ma chyoi, nga masai da, dumsa wa Layawng la ngu ai hproi ai law, ngun nna dumsa wa Layawng La hpe hkringwa shangun manu ai da, hkintawng di nga wurun nna lun, matsun wuhpraw nga wu dawq wu ram latup ladawng nga lahkawng gaw wu-pyawn nna mung shalun manu ai da, wurun nna ya, wu-pyawn nna sa, dumsa Layawng e dumsa nna she, likjaw mung ngut lik-ya mung krut nna she, likjaw bunggum bu, lik-ya ningnang htu nna nga, dai yang gaw htaw ningshe du ni bai htaw mu nu du hpe bai shalun, kanu kawa ni hpang bai matsun nna lahta hkindang de bai shalun nna, dumsa wa Layawng a laijum mahku hpe bai waw.


 E.. hkringwa ga hpe bai tsawm laijum mahku hpe sharawng, hkringwa ga hpe bai awng nna, e matsaw ma ni bai hpat, ningtsang ma ni hpe bai dat, dumsa Layawng hpe bai ginla, hkintawng di nga bai htawt matsun na shaga manu ai da, wuhpraw nga wurun nna htawt shalun na dumsa na ginla, hkintawng di nga bai htawt matsun na shaga manu ai da, wuhpraw nga wurun nna htawt shalun na dumsa na ginla, shingtung yupmang e gaw dai ma mu, shinggam yupmang e dai ma yu, laijum dan hkung lawn, laika dabu mawn, laijum hpyeng ba hteng, mazing nna she, shingni yupsu len sai da.


 E .. gawq kan wundung kaw matsaw ma ni, htaw matsaw la-ing du yu yang gaw, wuhpraw nga lahkawng gaw zeng rai nna nga, hkintawng di nga latup lahtawng nga gaw, wurun nna jan rai nna le bai pra, waw ra hpe bai hkringwa u law ngu ai myi mu, bai htawt dumsa u law ngu ai ma yu, e matsaw ga e bai hkringwa sai da, htaw munu ga e bai shalun, kanu kawa ga de  bai matsun, wurun nna bai shalun, wu-pyawn nna bai matsun rai masai da, dumsa Layawng bai hkringwa sai da law, e ndup Layawng e bai dumsa nna she, wurun nna bai shalun da, wu-pyawn nna bai matsun nna shaju hkringwa ai, ningtsit tse, hkungga lahkawng bai htawt dumsa ai ningtawng te, wuhpraw nga lahkawng wurun nna ju ai mangan ngaq, hkintawng di tawng te, nga lahkawng kapyawn nna bai ya ai wunden ja, 


Hkringwa mangan ngaq, dumsa wunden ja nna, litjaw  magum bu, lik-ya shingman du nna nga yang,  me, e dumsa wa Layawng e, e nang gaw matsaw mare yu na kun? e ningtsang ninghtawn mu sharawng ndai kun, ngu nu ai da.  E .. matsaw ga gaw htaw yu mara n-ga le, ningdun ningnep shagu nna yu da n-ga le, matsun yu myi le nga masai da,  E .. htawra mare gaw hpa ma ngu, waw ra gaw mu nu mare rai ai law nga, deng waw ra jan pru maga de na gaw hpa ma nga, e .. sinlap kahtawng rai ai nga masai da, dai kawn lapai numga de na gaw, bunghpoi kahtawng rai ai law nga, lahkra numga de na gaw, e .. bungga kahtawng rai ai law nga masai da, deng ndai ngai du nna ngai nga ai ngai dung nna wuhpraw nga dumsa ai mare ngu yang gaw, ndai gaw ningshe kahtawng rai ai nga da.


 Deng waw ra mare ka-ang na ninghtawng gaw grai masa ladawq ningchyun mung yawng ra, madawq htinggan mung yawng ka, rap rap ra ra rai ai gaw, e hpa kahtawng ma rai a ta? Ngu nu ai da, waw ra gaw gumlau kahtawng rai ai ngun mying run, gumrawng gumtsa kahtawng re ai ngun na kahtawng amying ru matsun, e kahtawng mung mada yu yang grai pyaw, mying mung madat yu yang grai pyaw, gumlau kahtawng ngu ai wa gaw tsawm mung grai tsawm, amying mung grai pyaw a, ngai mung ra nngai law, wawra nga ai ninghtawng ra nga yang gaw deng nang ra nni? E dumsa wa Layawng La e ngu yang gaw, ngai mung ra nngai, anhte ka-ang ga de mung gumlau kahtawng nga na sharawng ai. 


Gumrawng gumtsa ga nga na mung awng a ngu yang gaw, e deng gaw le gumlau nga nna nga masit law, gumtsa ga ninghtawng nga nna nga masit, len wawra lu nna me, matsun wawra mu nna ninghtawng wa ra mu nna, ya na a laijum hpyeng gawng hta yu yu u le, na a laijum lungpu e du wa yang she, laijum hpyeng gawng yan, laika hpyeng ju hpyan yu u, nbaw hkintum mung rawng ai, madoi tsahku mung, htinglu lahkawng mung rawng na di nna gaw e .. htinggu jahku hta, mung kabun bara, kamai jahku lang nna kabun, htinggu jahku kahtawng jahku jahpu nna da, nbaw hkintum hpe lanap jahku e kajam nna n-gawt jahku jahpring, kahtawng shagu nna n-gawt jahku hpring yang da, ya ndai matsi lupdung chyaru mung magap jahku hpring yang da, ninghtawng jahku na gu hpring yang da.


 Di nna dai hpe garan nna la, gachyan nna sha, garan nna lu, gachyan nna chyu rai yang, gumrawng ngu ai gaw dang e lat na rai sai, gumtsa ngu ai gaw dang e prat na rai sa, gumtsa ngu ai gaw dang e kaba na, gumle ngu ai gaw dang gum ah na, gumrawng gumtsa chyam, gumlau gumle nam, jan pru jan shang sinpraw sinna hkahku hkanam, ning-yawt ningda chyam na re, du ngu ai mung n ra, chyanun lung leng la ai mung n nga na, yi rawng shawa sa ai mung n ra na, darat hkringmang hpe, du ngu ai ni e n rip na, hkinjawng hkringmang hpe e, e magam ngu ai ni e n dip na, ya gumlau ningla lawng, gumtsa ningdan dawng, kajai gumhkawng rai na, ka-ang ga nam shing-ra ga chyam na rai ai, ngun matsaw ga tsun, e numlet ningtsang ga tsun e numhtet rai nna gaw, shingni yupsu bai ngoi rai. 


Laijum lungpu e bai du, e laijum hpyeng gawng yan, laika hpyeng ba hpyan yu yang gaw, nbaw hkintum mung rawng, ya htinglu thing-rawng lahkawng hta, matsi tsa hku mung rawng, myi na matsaw ga tsun madat rai sai nga, ningtsang ga numlet ai masat rai sai nga nna she, kahtawng jahku hpe jahpuq nna, hpu dung hpu shawng jahku lanawn, nbaw hkintum yan nna lanap jahku e me kajam, e mai aw htinglu hta na jaw nna, kamai jahku e me kabun yang, kabun magang awng nna, ya nbaw hkintum mung kajam magang rawng, n-gaw kailang jahku hpring, ya matsi chyaru mung gudung gushawng jahku hpring rai ai hpe, ya garan nna lu, gachyan nna chyu masai da, nbaw hkintum mung garan nna sha masai da 


Dai yang gaw tsap lashing ngu ai kaw gaw, nbaw shat mung n du ai da, dung shading ngu ai wa kaw mung e, ya matsi chyaru mung n pru ai da, tsap lashing kaw e me n hpawt ai da, dung shading kaw e me n lawt sai da, nbaw shat n lawt ai ngan, nyeng masai da, matsi lupdung mung, n hpawt ai nga nna deng masai da, gumsheng gumhkawng nga nna gaw, e n dut n dang nga nna ginla, share shagan ga hkrai shaga, jawng chyakrang.


 Chyanang ningdang nga masai da, dai yang gumle mung rip, gumlau mung ship, ya gumrawng la ni gaw, pungnu baw mayoi da, gumtsa masha ni pungsen baw makoi, gumle la ni e pungnu baw shagrim, gumlau masha ni pungseng baw shazim, dai kawn gumle munghkawng kaba sai da, gumlau munghkawng ka-ah sai da, gumrawng munghkawng galu, gumtsa munghkawng kaba, ya myi na chyanun munglen la ai yang na, yi rawng shawa sa ai yang na, shadip lung byen hpe gaw, gumrawng gumtsa lung di nna lau di manu ai da, gumle gumlau lung di nna lau, myi kata ai de ningtsa nshe, du mung hpe ndap, gumchying gumsa mung hpe magap, du mung myi bai ala n-ga, gumchying gumsa mung myi bai jahta n-ga nga ai hpe gumle mung e ap, gumlau lung e gap, gumle lung e myet, gumlau lung e kamyet nna teng, jaw shamawn e gumchying mung ma n wap.


 Prat latsa e gumsa mung ma n dap, e matu shingman ma n nga, bau sa masen ma n kra, gumchying mung gaw yup, gumsa mung gaw up, gumle lung e mwi, gumrawng gumtsa mung e hproi rai msai da, ya maten ya du gumrawng munghkawng kaba ai, gumtsa mung she ka-ah ai rai nna, lamu layang nna layang sai da, ga layang nna layang sai da, gumlau munghkawng nga nna kaba sai da, sinpraw sinna jan pru jan shang, n-yawt nda hkahku hkanam chyam sai da.  E .. ya gaw myi na chyanun lung leng lau ai nhpang mung yawn nna hkrup rai sa, pungnu baw shagrim ai pungseng baw shazim, gumle munghkawng mung e matut mung lu, gumlau gumtsa mung wundan tu ai jaw latsa e, gumlau mung ngan nga rat. 


Prat latsa e gumrawng gumtsa mung ngan jat, dam shada rai ai, myi na gumrawng gumtsa mung chying ai gumle gumlau mung gring ai, ninghpang ginshi mung gawn nna hkrup rai sai, hkinrang yawn nna tup rai sai, ya gaw yat chyup chya nga hkringwa ai ginra e me she, bai ginshawn gaw, ya na hpang prat e chyup chya nga dumsa ai ginra e me she bai agawn gaw, myi na gumrawng labau gaw yawn nna ndai kaw e krut, gumtsa lat ninghpang ginshi gawn ndai kaw e ngut sai rai a, ya e hpan Ningsang wa e, ningtsa Karai e ya ngai ningnan laika, laijum kasha e ya myi na gumrawng gumtsa ginshi yawn ai gaw, nang ginchyip u, e gumle gumlau matut gawn ai ninghpang nang ginhtip, htaw matsaw du ni lai ai gaw, gumrawng gumtsa ban ru nna ngang ai, e .. matsaw mu nu mung na mung e.


 Na ningshe du ni e gat hkai ai gumrawng gumtsa mung e ring ai gumle gumlau mung gring ai ninghpang gawn ai nang hpan Karai wa e ginhtip, ndung kadawng na gin nip, ninghpang kabrawng na ginchyip, gawn ai maraw lu na nang hkraw, ginshawn ai mara ma nga yang nang e shaw nna, nang ningtsa Karai hpe kam nna ginshawn, hpan Ningsang hpe kam nna agawn ai rai ai, shiggyim labau rai nna run ai nang hpe kam sham nna nga ai nang e sumri sumdai rem ai, nang hta shamyet shanat nna nga ai, e ka-ang la ni ring ai ninghpang rai nna yawn ai, myi na chyanun madat rai nna gawn ai, gumrawng gumtsa ninghpang rai nna yawn ai rai sai, ya gaw hkringwa mahku hpe ndai kaw e ginhta, laijum ga hpe nang kaw e naw jasa ga law um……………

